
Ganesha Vedapadastutilahari

ગણેશવેદપાદસ્તુતિલહરી

ખણ્ડરાજકૃતા
સિદ્ધેર્બુદ્ધેરધિપતિં  નિતરાં ભક્ત્યા નિત્યં ભજતિ યો મનુજઃ ।
હે વિઘ્નાધીશ સુરનાથ મુદા તસ્ય ત્રાતા ભવસિ તસ્ય સખા॥ ૧॥
આત્મસ્વરૂપાનુભવં સુખં યદ્દુર્લભં  ભુવિ ।
દેવદેવઃ શિવસુતસ્તં નો દન્તી પ્રચોદયાત્॥ ૨॥
અહો ગુણેશ દૃશ્યતે પ્રદીયતેઽથ લભ્યતે ।
તતો ગૃહાણ નઃ સ્તુતિમુત પ્રવર્ધય મતિમ્॥ ૩॥
હસ્તિવક્ત્રલીલયેશસૂનો વિશ્વસર્જનાદિકસ્ય કર્તઃ ।
તત્ક્ષમસ્વ યદ્વદામિ યસ્માત્ બ્રહ્મણસ્પતે ત્વમસ્ય યન્તા॥ ૪॥
દરિદ્રત્વં ખલુ બાધાં કરોતિ તવાર્ચા નઃ શુભદા રોચતે ન ।
અહો દન્ત્યાસ્ય તતસ્ત્વદીયં તદસ્માસુ દ્રવિણં ધેહિ ચિત્રમ્॥ ૫॥
હે ગણાધીશ દેવતાભિવન્દ્ય કિં  નુ વાચ્યં જનૈઃ સ માન્ય ઇત્થમ્ ।
તન્મુદા સ્વીકરોષિ દીનબન્ધો યસ્ત આતિથ્યમાનુષે જુજોષત્॥ ૬॥
અહો ગણાધીશ તે મહત્ત્વં કથં પ્રવાચ્યં નૃપસ્ય સૂનુમ્ ।
સુરાદિમાન્યં હિ ભૂમિદેવં ઋષિં  ચકાર સ્વપામહોભિઃ॥ ૭॥
અહો નાગેન્દ્રાસ્ય કદાસ્મદીયં ગૃહં ત્યક્ત્વા ત્વત્સુદયાર્દ્રદૃષ્ટ્યા ।
પયઃ સિન્ધૌ ચારુતરં સુરત્નૈઃ સહસ્રદ્વારં જગમા ગૃહં તે॥ ૮॥
સ્મૃતિમાત્રેણ વિઘ્નાનાં નાશકં કામપૂરકમ્ ।
ત્યક્ત્વા શિવસુતં વિપ્રા માચિદન્યદ્વિશંસત॥ ૯॥
ન રોચતેઽસ્મભ્યમન્યદહો ગણપતે કુરુ ।
અસ્માંસ્તથા તેઽનુદિનમનુસ્તોમં મુદીમહિ॥ ૧૦॥
શ્રીઃ કલ્યાણૈઃ સ્વર્ણૈર્મણિભિઃ સુનિર્મિતૈઃ   પાદત્રાણાદ્યૈઃ સુયુતૈઃ સુલક્ષણૈઃ ।

તૈર્હેરમ્બાગચ્છ જવૈઃ સુપાહિ નઃ અશ્વાસો યે તે વૃષણો રઘુદ્રુવઃ॥ ૧૧॥
બાધન્તે નિતરાં મ્લેછા બ્રાહ્મણાન્ બ્રહ્મણસ્પતે ।
તાવકા યે ભટાઃ શ્રેષ્ઠાસ્તેભિર્નસ્તૂર્યમાગહિ॥ ૧૨॥
યૈર્યત્નૈઃ પુરા જગત્ ગુપ્તં તેઽધુના ક્વ તે ।
સત્યા ચેદ્દયાબ્ધિતા તેભિર્નોઽવિતા ભવ॥ ૧૩॥
સંસારસિન્ધૌ પતિતોઽસ્મિ નક્રાઃ પુત્રાદયો માં વિતુદન્તિ યસ્માત્ ।
અહો ગણાધીશ દયોદધિં  ત્વાં કદામૃળીકં સુમના અભિખ્યમ્॥ ૧૪॥
યસ્ય ભ્રૂભઙ્ગતઃ  સર્ગસ્થિત્યન્તા વિલસન્તિ હિ ।
અહો ગણપતે તં ત્વાં ક ઈશાનં ન યાચિષત્॥ ૧૫॥
હે નાગેન્દ્રાસ્યેશ્વરપુત્ર નાથ યદ્રત્નૈઃ સ્વર્ણૈર્જનિતં ત્વિચ્છાતઃ ।
ક્ષીરાબ્ધૌ તે શોભનમસ્તિ મહ્યં યન્ધિષ્માવિપ્રઃ સ્તુવતે વરૂથમ્॥ ૧૬॥
યન્મયા મનસા વાચા કાયેન દુરિતં કૃતમ્ ।
તસ્માન્મોચય માં દેવ ત્વં હિ વેત્થ યથાતથમ્॥ ૧૭॥
અસ્માન્યો દ્વેષ્ટિ સતતં યં ચ દ્વિષ્મો વયં સદા ।
અહો ગણપતે તૂર્ણં મા તસ્યોચ્છેષિ કિઞ્ચન॥ ૧૮॥
મદીયષડ્રિપૂન્કુતો ન હંસ્યહો ગજાનન ।
પુરાઙ્કુશેન વિદ્વિષાં શિરો બિભેદ વૃષ્ણિના॥ ૧૯॥
ન તે ગજેન્દ્રાસ્યૈતદ્વિચિત્રં સ્વતન્ત્રતા યા ઈશ્વરતત્વાચ્ચ ।
ખલોઽપિ નીચોઽપ્યેનોનિધિર્યઃ કૃણોષિ તં મર્ત્યેષુ પ્રશસ્તમ્॥ ૨૦॥
અહો ગણેશ ભૂમિપાઃ સ્તુવત્સુ કાઞ્ચનપ્રદાઃ ।
ન લુબ્ધતા શુભેશ તે રયિં  ગૃણત્સુ ધારય॥ ૨૧॥
માતામહમહાશૈલં પિતામહવિવર્જિતમ્   ।
કણ્ઠોપરિ ગજં વન્દે જગત્કારણમચ્યુતમ્॥ ૨૨॥
યસ્ય માતામહી મેના યસ્ય નાસ્તિ પિતામહી ।
તં ભાલચન્દ્રં વન્દેઽહં પ્રકૃતેઃ પુરુષાત્પરમ્॥ ૨૩॥
હે હેરમ્બ તવ હર્ષઃ પ્રકામં ભક્ષ્યે મોદકસમાખ્યે મૃદૌ હિ ।
નિત્યાનન્દ સુરપાલો ભવાન્વૈ કિં  મે હવ્યમહૃણાના જુષેત ॥ ૨૪॥

વેદશાસ્ત્રાણ્યધીત્ય પુત્રાદિ ઉત્પાદ્યેષ્ટ્વા મખૈર્ગણાધીશ ।
જ્ઞાનં સમ્પાદ્ય સદ્ગુરોર્મુક્તાઃ ઘ્નન્તો વૃત્રાણિ સૂરિભિઃ સ્યામ॥ ૨૫॥
અહો દયોદધે સુપૂર્ણકામ સદા પ્રમોદપૂર્ણ હે ગણેશ ।
સુભક્તિતોયદર્પિતં   સુભદ્રમર્યભોજનં બિભર્ષિ  ॥ ૨૬॥
વદન્ત્યાત્મેતિ હિ વેદાન્તા યાં પ્રધાનં પુરુષ ઇત્થં સાઙ્ખ્યાઃ ।
બભાષે હીશ્વરમેનં યોગઃ ઊરુજ્યોતિર્વિવિદુર્દીધ્યાનાઃ  ॥ ૨૭॥
મદીયાન્કામાન્ ગણેશ પ્રદાતું કસ્યાસ્તિ શક્તિઃ ।
સ્વહસ્તેનૈવ પ્રદદ્યાત્ મહાહસ્તી દક્ષિણેન॥ ૨૮॥
બાલ્યાદૌ સ્વપ્નાદિકેઽસ્માભિર્યત્કૃતં વાચા તન્વા તેજસા ચાપિ દુષ્કૃતં
પાપાનાં શત્રો દયાબ્ધે ગજાનન માનસ્તસ્માદેનસો દેવરીરિષઃ॥ ૨૯॥
અહો ગણાધીશ સુરાસુરેશ્વરં સિદ્ધ્યા ચ બુદ્ધ્યોભયતશ્ચ સેવિતમ્ ।
સચ્ચિત્સુખં ત્વાં સતતં ભજામહે કવિં  કવીનામુપમશ્રવસ્તમમ્॥ ૩૦॥
વિધિવિષ્ણૂ મહેશઃ ઇતરે સર્વકાર્યે ।
ઇભવક્ત્રં નમન્તિ નકિરેવા યથા ત્વમ્॥ ૩૧॥
અહો હેરમ્બ જગત્સસર્જ અરક્ષદ્યો હ્યથ સઞ્જહાર ।
અહં ત્વામેવ પૂજયામિ તમુ જ્યેષ્ઠં નમસા હવિર્ભિઃ  ॥ ૩૨॥
અહો ગણેશ દૂર્વાદિ ભક્ત્યા યત્તે સમર્પિતમ્   ।
નિત્યતૃપ્તોઽપિ દેવેશ જુષસ્વ  પ્રસુ મામવ॥ ૩૩॥
ન સામ્યં તે ભવિષ્યતિ જગત્યાં અયે જિહ્વે નમોઽસ્તુ તે યદિ ત્વમ્ ।
ગજાસ્યં સિદ્ધિબુદ્ધિનાયકં વૈ સુશેવં બ્રહ્મણસ્પતિં  ગૃણીષે॥ ૩૪॥
તથા કુરુષ્વ સિદ્ધિબુદ્ધિનાથ ગજાનનાય શમ્ભુબાલકાય ।
સદા સ્વભક્તપાલકાય તુભ્યં યથા ભવે મીળજુષે  અનાગાઃ॥ ૩૫॥
ભો હેરમ્બ પ્રીતિયુતો ગૃહાણ દૂર્વાં મોદકં સુશમીન્સુલાજાન્ ।
દીનેભ્યઃ સુદીનદયાયુતસ્ત્વં અસ્મભ્યં ચ સૌભગમા યજસ્વ॥ ૩૬॥
સંસારસિન્ધુતરણે ન સ્વલ્પમપિ નો ભયમ્ ।
ગણેશ તે મહાનૌકાં ભૂરિ નામ મનામહે॥ ૩૭॥
અહો દન્ત્યાસ્ય શ્રુતિર્ન સમર્થા ન વક્તું દેવગણાશ્ચ સમર્થાઃ ।
સમર્થ્યૈકા શિવશક્તિરુમા તે પ્ર તે માતા મહિમાનમુવાચ॥ ૩૮॥

અહો હેરમ્બ ત્વદીયા વયં હિ સુતૈર્મિત્રૈઃ   સમ્ભજામ ।
ત્વદીયાં પૂજાં મુદા સર્વદૈવ સુરત્નાસો દેવવીતિં  ગમેમ॥ ૩૯॥
હે હેરમ્બ વયં સર્વદૈવ ત્વત્પૂજાં કલયામઃ સ્તુતિં  ચ ।
તસ્માત્ત્વં કરુણાબ્ધે ગણેશ સ્વાવેશો અનમીવો ભવા નઃ॥ ૪૦॥
મત્તાન્ જનાન્ પરિસન્ત્યજ્ય દેવ ભો સિદ્ધિબુદ્ધિપતે દીનપાલ ।
દુઃખાદિભિઃ સતતં પીડિતા યત્ત્વેમહે પ્રતિતન્નો જુષસ્વ ॥ ૪૧॥
હે દેવદેવ મદીયં સુતાદિકં ધેન્વાદિકં પશુજાતં દયાનિધે ।
અજ્ઞં ત્વદીયસમર્ચાપરાઙ્મુખં શં નો ભવ દ્વિપદે શં ચતુષ્પદે॥ ૪૨॥
શિવપુત્રં ત્વાં ભક્ત્યા દેવ કલયામો નિત્યં હેરમ્બ ।
ધનિનઃ સાઙ્ખ્યજ્ઞાનાઢ્યાશ્ચ અજરાસસ્તે સખ્યે સ્યામ॥ ૪૩॥
ખલાન્ પ્રમત્તાંસ્તવ ભક્તિહીનાન્ હિતાહિતજ્ઞાનવિહીનચિત્તાન્ ।
અહો ગણાધીશ દયાસમુદ્ર પિતેવ પુત્રાન્પ્રતિ નો જુષસ્વ ॥ ૪૪॥
અહો ગણાધીશ પૂજાં ત્વદીયાં સદા કરિષ્યામિ ભક્ત્યા તતસ્ત્વમ્ ।
સમાગચ્છ શીઘ્રમારુહ્ય ચાખું ઇષં રયિં  પપ્રથદ્વાજમસ્મે॥ ૪૫॥
ચિન્તામણિં  ભાલચન્દ્રં મહોદરં પુત્રસ્યેશ્વરં ભક્તપાલકમ્ ।
ભક્ત્યા સુચિત્તેન તં ભજામ્યહં પ્રાતર્ભગં પૂષણં બ્રહ્મણસ્પતિમ્॥ ૪૬॥
હે ગિરિજાસુત પૂજાં સ્તોત્રં ધ્યાનમપીહ કૃત્વા  તે દેવ ।
દાનદયાવ્રત યાગાદ્યન્તે તેન વયં ભગવન્તઃ સ્યામ॥ ૪૭॥
કુતો વિલમ્બં કુરુષે યદિ ત્વં દીનવત્સલઃ ।
આગચ્છ સિદ્ધિબુદ્ધિભ્યાં યદિ સ્તોમં મમ શ્રવત્॥ ૪૮॥
હે હેરમ્બાહં તવ બાલકોઽસ્મિ મદ્વાણ્યો યાઃ સન્તિ હિ બાલવાણ્યઃ ।
આનન્દાઢ્યં શમ્ભુસુતં સદા તાઃ વર્ધન્તુ ત્વા સુષ્ટુતયો ગિરો મે॥ ૪૯॥
કાવ્યોક્તદોષસહિતં વિનિન્દ્યં સ્તોત્રં ત્વિદં ગણપતે મયોક્તમ્ ।
હે દેવદેવ કરુણાસમુદ્ર સૂક્તસ્ય બોધિ તનયં ચ જિન્વ॥ ૫૦॥
અનેન પ્રીયતાં દેવો ભગવાન્ ગિરિજાસુતઃ ।
ગજાનનોઽયં પૂર્વેષામસ્માકં કુલદૈવતમ્॥ ૫૧॥
ખણ્ડરાજેન રચિતા ગણેશલહરી શુભા ।

ગણેશતુષ્ટિદા નિત્યં વસતાત્ હૃદયે સતામ્॥ ૫૨॥
સમ્પૂજ્ય ત્રિદશવરં ગજાનનં યો વિઘ્નેશસ્તુતિલહરીં  સદા પઠેદ્વૈ ।
ક્ષીરાબ્ધૌ કરિમુખપાદપદ્મે આકલ્પં સ હિ નિવસેદ્ગજાનનઃ॥ ૫૩॥
નામ્ના ગુણૈશ્ચાપિ શિવૈવ માતા તાતઃ શેવસ્ત્ર્યમ્બકયજ્વનામા ।
મલ્લારિદેવઃ કુલદૈવતં મે શ્રીકૌશિકસ્યાસ્તિ કુલે ચ જન્મ॥ ૫૪॥
ઇતિ ખણ્ડરાજકૃતા ગણેશવેદપાદસ્તુતિલહરી સમ્પૂર્ણા ।

